Andai Itu Jawabnya Takdir


Oleh :  Mohd Faisal bin Salleh


Hujan di luar semakin menggila. Angin bertiup bukan lagi mendinginkan, tetapi mengerikan. Daun nyiur di tepi rumah seakan-akan mahu rebah ke bumi. Mujur akarnya masih utuh mencengkam. Sesekali tiupan angin mula bersiulan di celah-celah lubang angin di dalam bilik itu.


Ezhar hanya termenung seorang diri. Hari ini Adib dan Din tiada di rumah. Masing-masing ada urusan tersendiri. 


Hidup ini sememangnya pelbagai ujian dan dugaan. Mungkin dia perlu berdiri utuh. Seutuh pokok nyiur yang dibantai angin kencang. 

Jari jemari Ezhar masih utuh menggenggam pen merah. Matanya sesekali tepat memandang ke arah buku-buku Sejarah yang tersusun di atas meja. Di sebelah kanan buku nota, di sebelah kiri buku latihan. Di atas buku latihan itu, beberapa esei Sejarah yang baru sahaja dianalisis. Komputer ribanya yang tetap setia bersama masih terus mengalunkan lagu-lagu pilihan.

Ezhar menyandarkan badan di kerusi. Seluruh badannya terasa lenguh di sana sini. Akhir-akhir ini, kerja cukup banyak. Semuanya perlu diselesaikan dalam masa yang singkat. 


Ezhar sendiri tidak mengerti. 

Kaku seketika dalam sebuah pandangan yang kabur.


Terasa mahu sahaja lari seketika untuk meninggalkan kerja-kerja yang berserabut di hadapan mata. Tugasan yang dipikul terasa cukup berat. Tapi Ezhar sedar, Tuhan tidak akan menguji hambanya sekiranya hambanya itu tidak mampu untuk memikulnya.

Persoalannya, mampu memikul itu sudah semestinya. Tapi, kaki ini terasa sudah mula berjalan dengan lutut kerana terlalu berat bebanan di atas bahu! 

Mungkin ini takdir Ilahi. Mungkin juga takdir telah menetapkan kehidupan itu penuh dengan ujian. Atau mungkin juga takdir manusia itu telah ditetapkan sejak azali lagi. Atau mungkin...

 
“Ah, terlalu banyak kemungkinan...”, rungut Ezhar sendiri. 
Lantas, dia bangkit dan capainya t-shirt merah yang bergantung kepala katil. Terasa kedinginan sang bayu semakin menusuk-nusuk diri.

 Dilabuhkan dirinya di atas katil bujang itu. Tilam bercadar biru muda itu seakan-akan melambai-lambai ke arah dirinya untuk terus mendarat di atas tilam yang empuk itu.  Dilabuhkan punggungnya di atas katil dan menyandarkan badan di kepala katil itu. 


Fikirannya kosong seketika. 


‘Jangan kau jawab soalan dengan persoalan, kerana ada kalanya jawapannya ada di tangan takdir’, monolog Ezhar sendiri. 


Dia tersenyum.


Kata-kata itu sudah lama terpahat di dalam jiwa.


Kata-kata itu juga menjadi penawar bila dirinya ditimpa kesusahan.

Malah, kata-kata itu seringkali memberikan Ezhar semangat apabila dia mula rebah dengan ujian-ujian yang menerpa.


Malam terus berlalu.


Tiupan bayu di luar semakin bersiul-siul.


Dan suara si kodok terus merayu sang hujan.

*

“Apa nak jadi ni Ezhar? Tiap-tiap hari ada saja masalah. Saya banyak kerja lain yang perlu diselesaikan. Kamu ingat kamu seorang saja pelajar dekat sekolah ni?”, leter Cikgu Sudin. Rengusannya semakin kasar berbunyi. 

Ezhar hanya tertunduk. Lidahnya seakan-akan dipintal ketat. Sedikit suara pun tak mampu  diluahkan walaupun pelbagai rasa tidak puas hati membuak-buak di hatinya. 

“Kamu tak malu ke? Tak malu pada mak kamu? Pada bapa kamu? Mereka susah payah cari duit untuk kamu, ini balasan kamu. Suruh belajar, tapi ponteng sana sini. Yang kamu beri hanya masalah. Tak habis-habis menyusahkan orang lain”, bertambah lancang leteran Cikgu Sudin. 

Cikgu Sudin erat menggenggam rotan sebesar jari telunjuk itu dengan erat. Sesekali rotan itu sengaja dilibas-libaskan ke udara. 


“Semalam kamu tuang kelas tambahan. Hari ni, kamu ditangkap dalam tandas sebab tuang kelas Cikgu Siti. Tak ada keinsafan ke di hati kamu ni, Ezhar?”.


“Cikgu, saya ni kalau kelas tu tak bosan, saya tak tuang kelas cikgu. Cikgu bukan tak tau, belajar Sejarah waktu tengahari ni tuhan saja yang tahu betapa bosannya. Tambah lagi Cikgu Siti yang ajar. Sikit-sikit buka buku teks. Sikit-sikit buat nota sendiri. Bosan cikgu. Bosan! Kalau nak suruh baca buku teks saja, baik saya tak payah datang ke sekolah. Saya baca di rumah saja”, ujar Ezhar tanpa disedari. 


Lantas, Ezhar menghelakan nafas lega. 


Segala yang terpendam di lubuk hatinya yang panas, terbakar dan membuak dengan penuh nafsu amarah itu akhirnya terluah juga. Walaupun luahan itu tanpa dia sendiri sedari. 


Sekali lagi dia menghela nafas puas.

“Wah, menjawab kamu ya! Sekarang dah pandai menjawab pula”.


“Cikgu, saya...”.


Belum sempat Ezhar membela diri, libasan rotan Cikgu Sudin telah melintas kemas di punggungnya. 


Ternyata libasan itu lebih pantas dari kata-kata pembelaannya.


“Aduh cikgu, sakit cikgu...”, keluh Ezhar sambil memegang kesakitan yang menyengat di punggung.


Kesan libasan itu masih panas.


Sepanas hati yang membara.


Namun sekelip mata hatinya menjadi kecut semula. Wajah garang Cikgu Sudin menyedarkannya bahawa dia sedang dalam bahaya. Bagaikan berhadapan dengan seekor harimau liar yang lapar, Ezhar kaget. Tidak mampu berbuat apa-apa. Hanya sekadar memandang terus ke lantai bersimen itu. 


Terasa lantai itu semakin lembik untuk menampung ketakutan yang menyelubungi diri.


Secara tiba-tiba juga, Ezhar dapat merasakan bilik Cikgu Sudin itu semakin mengecil, sempit, dan menghimpit dirinya. Ruang yang seluas itu seakan-akan menelan dirinya dalam suasana yang seba salah.  


Pusingan bilah-bilah kipas di syiling seakan-akan mentertawakan dirinya yang masih dibalut kesakitan dan ketakutan.

“Saya pukul kamu sebab saya nak mengajar kamu. Nak jadikan kamu manusia. Kalau tiap-tiap hari kamu jumpa saya dengan masalah, lebih baik kamu ambil borang berhenti sekolah! Pergi ke sekolah yang kamu boleh buat apa saja. Sekolah yang tak ada rotan. Sekolah yang kamu boleh masuk keluar ke dalam kelas sesuka hati!”, bertambah tinggi nada suara Cikgu Sudin kali ini.


“Membebel lagi orang tua ni. Dia tak tahu ke aku sakit ni!”, gerutu hati Ezhar sendiri.


Hatinya semakin panas. Lebih mendidih lagi apabila memikirkan tentang Firdaus. 


“Kerana kau Firdaus, aku kena rotan. Sebab kau pengawas, kau ingat kau boleh buat apa saja. Dan sebab kau Firdaus, aku terpaksa mendengar bebelan si beruang ni. Kau tunggu Daus. Kau tunggu pembalasan dari aku”, dendam kesumat mula berlari-lari dalam sukma yang membara.


Cikgu Sudin mendekati Ezhar. Ditariknya bahu Ezhar dengan kasar.


“Ezhar, saya terpaksa menghukum kamu. Sekarang, pegang kerusi tu”.


Ezhar hanya mampu menelan air liur. Biarpun libasan ‘roti panjang’ itu belum menyentuh jasad, tetapi kesakitannya sudah dapat dirasai.


“Cikgu, tadi bukan ke saya dah kena libas. Cukuplah tu cikgu”, pujuk Ezhar dengan penuh harapan. Harapan agar dirinya terlepas kali ini.


“Tadi saya libas sebab kamu menjawab. Kali ni sebab tuang kelas”.


Ezhar terpaksa menurut. 


Matanya dipejamkan rapat. Andai boleh dia lari, telah dibawa dirinya itu jauh di hujung dunia. Tanpa leteran, tanpa maki hamun, atau tanpa ‘roti panjang’. 

Yang dilihatnya hanyalah gelap, kelam dan tiada sejalur cahaya pun dalam ruang yang hitam dan pekat.


“Cikgu, jangan kuat...”.


Zapp.....

Belum sempat Ezhar menghabiskan rayuannya, libasan Cikgu Sudin sekali lagi melintasi punggungnya.

“Aduh cikgu...”, deras suara Ezhar menggegarkan bilik kecil itu. 
*

Suasana di laman arca tenang. Angin bertiup sepoi-sepoi bahasa. Nyanyian sang Murai di atas pohon Leban semakin nyaring menusuk gegendang telinga. 

Di laman itu pelbagai jenis arca ada di situ. Semuanya hasil kerja pelajar. Ezhar sahaja menyumbangkan 4 jenis arca. Sebulan lebih dia bertungkus lumus menyiapkan arca-arca tersebut. Pelbagai konsep diletakkan. Malah setiap arca memberikan maksud yang tersendiri. 


Cikgu Yusoff sengaja membawa Cikgu Sudin ke laman arca itu. Dia baru sahaja dimaklumkan bahawa Cikgu Sudin ingin bertemu dengan ibu bapa Ezhar. Padanya, berjumpa dengan ibu bapa murid adalah jalan terakhir menyelesaikan masalah. Sedangka masalah yang dihadapi oleh Ezhar bukanlah masalah yang berat. Bukan masalah rokok atau masalah besar seumpamanya. 

“Laman ni, idea Ezhar. Dia yang bertungkus-lumus untuk menyempurnakan laman arca. Dia yang bagi idea. Bagi konsep. Sampai petang dia siapkan arca-arca ni. Kalau cikgu ada masa tu, mesti cikgu teruja”, ujar Cikgu Yusoff memecahkan keheningan.

‘Ezhar lagi. Tak ada nama lain ke dekat sekolah ni’, getus hati Cikgu Sudin. 

“Cikgu Sudin, Ezhar buat apa lagi hari ni?”, tanya Cikgu Yusoff.

“Cikgu bukan tak kenal dengan Ezhar. Macam-macam yang dibuatnya. Satu persatu masalah dilambakkan ke atas meja saya. Semua masalah disiplin. Tuang kelas tambahan, tuang kelas, rambut panjang, rambut bewarna, tanda nama tak pernah pakai dan macam-macam lagi. Saya ni dah tak larat nak merotan dia. Nakalnya mengalahkan budak-budak Henry Gurney”, gerutu Cikgu Sudin melepaskan kemarahannya.


Raut wajah Ezhar tiba-tiba berlari-lari dalam kotak mindanya. Senyuman nakalnya. Gelak ketawanya yang deras. Cara berjalan. Cara bercakap. Malah, cara Ezhar menjawab setiap soalan yang diberikan dengan penuh selamba dan lawyer buruk paling menonjol dalam benak fikirannya.


“Mana tanda nama kamu?”.


Dengan selamba, Ezhar memandang ke arah bajunya yang tidak bertanda nama itu. “Ya Allah cikgu, mana agaknya jatuhnya tanda nama ni? Saya pun tak perasan cikgu ke mana dia menghilangkan diri. Semalam dia ada dekat sini”.


“Kenapa tak cakap tahun lepas lagi ada dekat situ?”, tempelak Cikgu Sudin. Rasa mahu ditelan sahaja Ezhar hidup-hidup. 

Mendidih darah Cikgu Sudin mendengar jawapan itu. Malah itulah jawapan yang akan diberikan setiap kali dia ditahan kerana tidak memakai tanda nama.

“Ezhar tu tak lah nakal sangat cikgu”, ujar Cikgu Yusoff.


Terkesima Cikgu Sudin mendengar kata-kata Cikgu Yusoff.


‘Tak nakal kau kata? Sebab dia, aku sakit kepala hari-hari. Kalau setahun aku duduk serumah dengan dia, rasanya boleh mati sakit jantung!’, rungut Cikgu Sudin sendiri.

“Dia pandai budaknya. Dalam kelas saya, tak pernah dia buat hal. Saya dah bersama dia selama 4 tahun cikgu. Dari dia mula masuk ke sini. Dari saya hanya bergelar cikgu biasa, hinggalah sekarang saya bergelar Penolong Kanan. Saya tahu siapa dia. Cuma, Ezhar tu tak boleh dilayan macam budak-budak sekolah rendah. Sikit-sikit nak rotan. Sikit-sikit nak maki hamun. Tak boleh cikgu”, sambung Cikgu Yusoff dengan lembut. Sesekali dia mengukirkan senyuman. 


“Maksud cikgu, dia buat macam-macam hal kita kena diamkan saja. Kena biarkan saja”, balas Cikgu Sudin dengan nada tidak bersetuju dengan kata-kata Cikgu Yusoff. 


“Bukan begitu. Cikgu sebenarnya masih baru di sini, Malah terlalu muda dalam dunia pendidikan. Memang, adakalanya kita perlu merotan pelajar. Merotan dengan niat untuk mengajar mereka supaya menjadi manusia. Jangan di bibir saja cakap nak mengajar, tapi di hati penuh dengan kebencian. Tapi, jika hari-hari kita rotan, mereka sudah lali. Sudah terbiasa dengan hukuman sebegitu. Jadi, bila sesuatu itu sudah menjadi kebiasaan, ia tidak akan mendatangkan apa-apa implikasi kepada murid itu sendiri”.


Bebola mata Cikgu Sudin tertancap ke arah arca yang berdiri teguh disebelahnya. Arca aliran surelisme itu sukar untuk ditafsirkan. Sekali pandang seperti figura manusia sedang membaca buku. Tapi, dari sudut yang lain seperti figura manusia ruku’ mengadap Ilahi. Di bawah arca itu tertera nama, “Ezhar_BudakNakal”.


Serta merta dialihkan pandangannya. Jemu rasanya memandang nama itu. Bagi Cikgu Sudin, nama itu bagaikan satu sumpahan dalam dirinya. Di mana sahaja dia berada, nama dan raut wajah pelajar itu bermain-main di dalam jiwanya.


Jika ditutupkan matanya serapat mungkin pun, wajah itu terus mengerumuninya. Ezhar seorang murid yang tinggi lampai, tubuhnya tidak kurus, tidak gemuk. Yang sedang-sedang saja. Wajahnya bujur telur. Kulitnya kuning langsat. Rambutnya pula lurus. Sesekali, senyumannya mampu menambat hati sesiapa sahaja yang memandang. Adakalanya, wajah pelajar itu iras-iras pelakon-pelakon Korea seperti yang sering terpampang di kaca televisyen. Walaupun itu kenyataannya, Cikgu Sudin terus menafikan. Baginya, muridnya itu bagaikan barah dalam hidupnya. Barah yang menyeksa jiwanya setiap masa.

Cikgu Yusoff menyentuh lembut bahu Cikgu Sudin. “Cikgu, Ezhar tu macam api. Kita ni, golongan pendidik macam batang mancis. Jadi, jangan dihulur batang mancis tatkala api sedang marak. Buruk padahnya nanti”.


Cikgu Sudin mengerutkan mukanya tanda tidak faham.


“Saya tak faham cikgu”.


Sekali lagi Cikgu Yusoff tersenyum tenang. “Cikgu, Ezhar tu bukan macam murid biasa. Dia bukan kategori budak jahat. Nakalnya hanya nakal biasa. Nakal budak-budak cikgu. Sebenarnya, alam usia semuda itu, dia seharusnya melalui zaman kanak-kanak dan remajanya dengan kegembiraan. Tapi dia tidak cikgu. Dia tidak dapat menjadi seperti murid lain. Jiwanya memberontak kerana masalah-masalah peribadi yang tidak putus-putus menimpa. Jadi, untuk berhadapan dengan murid seperti ini, kita seharusnya menggunakan psikologi. Kita tak boleh nak marah, maki atau merotan setiap masa. Dan satu perkara cikgu perlu ingan, adakalanya cikgu bila angin sedang bertiup, kita perlu menaikkan layar untuk terus belayar. Tapi adakalanya juga, kita perlu menurunkan layar. Kalau setiap kali angin bertiup,  kita naikkan layar, boleh karam kapal kita nanti. Aapatah lagi kita tidak mahir dalam mengemudikannya”.


Cikgu Sudin hanya tertunduk. 

Lidahnya kelu tanpa mampu meluahkan walau sepatah kata.

“Cikgu, menghukum bukan penyelesaian. Ezhar tu banyak masalah cikgu. Dia bukan seperti yang kita fikirkan”, tambah Cikgu Yusoff lagi.


“Dia siapa cikgu? Apa masalah dia sebenarnya?”, Tanya Cikgu Sudin dengan penuh minat.


Cikgu Yusoff tersenyum lagi. Matanya tepat memandang ke arah laman arca. Laman arca itu idea dari Ezhar. Dia bertungkus lumus menyiapkan laman arca itu. 


“Cikgu, kalau hari-hari saya bagi cikgu ikan, cikgu tak akan dapat makan ikan lagi jika saya tak ada. Tapi jika saya ajar cikgu cara-cara untuk memancing, cikgu akan terus dapat makan ikan walaupun saya tiada. Fahami kata-kata saya ni. Cikgu carilah siapa Ezhar. Saya yakin, cikgu akan lebih memahami dia jika cikgu tahu siapa dia Norezhar Rahimi”.


Cikgu Yusoff melangkah meninggalkan Cikgu Sudin sendirian di laman arca itu.


Cikgu Sudin masih kaku dikerumuni dengan seribu pertanyaan yang masih belum terjawab.


Angin pagi masih bertiup kaku.
*

Suasana rehat sangat menggamatkan. Tidak menang tangan makcik kantin melayan karenah murid-murid yang bagaikan anak burung kelaparan. Apa sahaja yang dijualnya, pasti laku!


Ezhar melangkah pulang ke kelas. Kaki gontainya seakan-akan mahu rebah ke bumi. Keperitan libasan Cikgu Sudin itu masih terasa peritnya.

Cikgu Sudin. Itulah nama insan yang menjadi kegerunan di SMK. Munshi Abdullah. Semua murid merasakan berhadapan dengan seekor raksasa bila bertemu dengan Cikgu Sudin.


Melihat perwatakan fizikalnya sahaja sudah cukup menggambarkan kegarangannya. Tubuhnya tinggi lampai. Bertubuh gempal. Kulitnya hitam manis. Matanya buntang bila melihat orang lain. Bibirnya tebal. Perutnya bulat memboyot ke hadapan. Sekali sahaja cikgu itu memberikan arahan, semua murid patuh. Dengan kata lain, semua murid seboleh-bolehnya tidak mahu berselisih jalan dengan beliau. Adakalanya cikgu itu sering dianalogikan sebagai seekor beruang.


Ezhar menggaru-garu kepala yang tidak gatal. Perit libasan Cikgu Sudin masih terasa menggigit punggung.


Ezhar tidak terus ke kelas. Dihayunkan kakinya ke belakang dewan. Di situlah tempat yang banyak memberikan ketenangan kepada aku. Di bawah pokok Zaiton yang merimbun lebat itu banyak menyimpan seribu rahsia diri Ezhar. Di sinilah tempat dia meluahkan segalanya.


Nama sebenarnya Norezhar Rahimi. Seharusnya dalam seusia 16 tahun ini, dia menikmati kehidupan remaja dengan penuh kegembiraan. Kegembiraan bersama keluarga. Kebahagiaan bersama emak dan abah serta adik beradik. Tapi Tuhan telah menetapkan takdirnya tidak sebegitu.


Bukan niat di hatinya untuk menjadi seorang pelajar yang nakal. Cuma, dia mahu abah pulang. Abah pulang ke pangkuan keluarga. Pulang dengan penuh kasih sayang. Pulang kembali bersama emak. Tapi, semua tindakannya memakan dirinya sendiri. Dan mungkin akhirnya, emak yang akan terpaksa menanggung malu dengan semua tindakannya yang melulu.


‘Emak, maafkan adik...’, bisik hati kecilnya. 


Penuh dengan kekesalan.


Kesedihannya semakin mencengkam.


Seakan-akan membunuh jiwa yang beku.


Waktu rehat hanya tinggal 5 minit. Selera untuk makannya hilang serta merta. Ezhar lantas menyeluk saku seluar sekolah. Tinggal RM 2.00. Pagi tadi emak bagi seringgit. Duit semalam ada lagi seringgit.


‘Kesian mak, cari duit. Kerja kilang dari awal pagi sampai petang. Buat kuih sampai tengah malam. Tapi aku...’, monologku sendiri. Tanpa disedari, matanya mula berkaca. Jari jemarinya pantas mengekang air mata yang mengalir di pipi.


Hidup susah sudah sinonim dengan dirinya. Makan berlaukan ikan bilis, dan hanya bubur nasi atau nasi goreng kosong, sudah menjadi kebiasaan baginya. Waktu petang, sepulangnya emak dari kilang, Ezhar akan membantu emak untuk membuat kuih untuk dihantar ke warung-warung sekeliling kampung keesokkan paginya. Semua orang kampung suka makan kuih emak. Kata mereka, kuih emak sedap!


Emak insan yang paling Ezhar sayangi. Emak mampu bangkit walaupun abah meninggalkan keluarga tanpa apa-apa bekalan. Emak masih boleh terus menanggung keluarga walaupun sebelum ini hidup emak bergantung kepada abah sepenuhnya. 

Di mata Ezhar, emak sungguh mulia. 

Tiada insan semulia diri emak.


Seusia umurnya 7 tahun, abahnya telah bernikah dengan seorang janda di Kuala Lumpur. Dan dalam pada itu, hanya emak yang memahami dirinya. Hanya emak yang menyara kami sekeluarga. Abang-abang masih menuntut di universiti. Dengan penuh kesabaran emak menghadapi hidup tanpa insan bergelar suami. Ketabahan emak begitu tinggi nilainya.

Kini, sudah 9 tahun abah meninggalkan mereka, baliknya cuma sekali sekali. Itu pun sekadar mahu mencari salah emak.


Tapi emak tetap tenang, walaupun jiwanya parah. 


Emak pula hanya kerja di kilang. Sebagai seorang operator pengeluaran, gaji yang diterima tidak mampu menampung kos perbelanjaan abang-abangnya di universiti. Emak buat semua kerja. Selagi mampu memberikan rezeki yang halal, mak terus bekerja. 


Lebih menyakitkan apabila ibu tirinya kerap kali datang ke rumahnya. Datangnya hanya sekadar mahu mencaci, mengherdik dan menghina mereka sekeluarga. Dendam Ezhar terhadap ibu tirinya itu bagaikan gunung berapi yang hanya menunggu masa untuk meletup. Dendamnya ibarat tsunami yang hanya menunggu masa untuk menghempas bumi. 


Tapi, emak tenang, walaupun seringkali air mata menjadi galang ganti kesedihan dirinya. 


Emak selalu kata, “biar orang buat kita, kita jangan buat benda yang tidak elok pada orang lain”.


“Walaupun orang pijak kepala kita, mak?!”, bentak Ezhar.


Emak tersenyum. “Biarkan sayang. Biarkan. Bukankah Tuhan dah berjanji, buat baik, baik balasannya. Buat jahat, ada balasannya.


“Tapi mak, semua ni tak adil mak. Tak adil!”, bentak Ezhar lagi.


Emak memegang bahu Ezhar dengan lembut. Secara tiba-tiba rasa kasih sayang keibuan itu mula meresap masuk ke dalam dirinya. Dan serta merta kasih sayang itu bertukar menjadi satu penawar yang begitu mujarab.

“Jangan cakap macam tu sayang. Ingat pesan mak, jangan dijawab setiap soalan dengan persoalan, kerana adakalanya jawapannya ada di tangan takdir”.


Itulah emak. Setiap kata-katanya bagaikan ketulan ais yang mampu meredakan kepanasan. Setiap sentuhannya bagaikan ada azimat yang terlalu hebat. Maha hebat!

Loceng sekolah mengejutkan lamunannya. Tanpa disedari telah banyak air matanya jatuh ke bumi. Dikesatnya air mata di pipi seraya berjalan menuju ke bilik air.

Di bilik air, dia memandang wajahnya. Matanya merah. Diukirnya sekuntum senyuman. Senyuman semanis itu hanya diluaran biarpun di dalam jiwanya berkocakan.


Langkah kakinya kembali dihayun. 


‘Mungkin hidup ini tidak seindah impian’, monolognya sendiri sambil menuju ke kelas.

*
*
*
*
*
*
*
*
*
*
*
*
*


Seminggu selepas dirotan, Ezhar menjalani kehidupannya seperti biasa. Yang peliknya, Cikgu Sudin seakan-akan mula berjinak-jinak rapat dengannya. Malah, Cikgu Sudin juga sering mengajaknya untuk ke rumah. Katanya mahu memberikan kelas tambahan percuma untuk Ezhar sahaja. Hari ini dia datang menemui Ezhar selepas waktu persekolahan di kantin pula.

“Ezhar, ambil buku ni”, ujar Cikgu Sudin sambil menghulurkan beberapa buah buku rujukan SPM kepadanya. 


Bulat mata Ezhar memandang muka garang Cikgu Sudin. Seorang cikgu yang sangat garang, bengis dan menakutkan kini lebih jinak dari seekor kucing. 


“Apa ni cikgu?”.


Cikgu Sudin tersenyum. Senyumannya itu menampakkan giginya yang sedikit berkarat akibat terlalu kuat merokok. 


“Buku. Takkan ini dipanggil kuih pau inti kacang pula”, seloroh Cikgu Sudin.


‘Hai, nak jadi lawyer buruk macam aku juga ke orang tua ni. Demam ke apa?’, bisik kecik hati Ezhar.


“Ambil ni”, ujar Cikgu Sudin lagi sambil memegang tangan Ezhar untuk mengambil buku-buku pemberiannya.


Ezhar terkesima. Dia bagaikan bermimpi apabila melihat Cikgu Sudin, cikgu disiplin yang selalu mencari salahnya menjadi begitu baik.

“Mahal ni cikgu, saya...”.


“Jangan cakap macam tu. Saya tahu kamu perlukannya.”, sekali lagi sekuntum senyuman terukir di bibir Cikgu Sudin.


Ezhar tertunduk. Terharu dengan tindakan guru disiplinnya itu.



“Ezhar, saya tahu kamu bukan nakal. Kamu tidak jahat. Cuma jiwa kamu memberontak. Memberontak terhadap masalah yang kamu sendiri tidak mampu menyelesaikannya. Saya tahu siapa kamu. Cikgu sedar, sebelum ini cikgu silap menilai kamu. Cuma cikgu harap, kamu belajarlah bersungguh-sungguh. Belajar sampai kamu berjaya. Bukan untuk orang lain Ezhar, tapi untuk kamu sendiri. Kelak, kamu boleh membela nasib emak kamu. Kamu sayang emak kamu kan?”, nasihat Cikgu Sudin lagi.


Mata Ezhar mula berkaca. Apakah Cikgu Sudin telah mengetahui kisah hidupnya? Apakah cikgu itu telah mengetahui segala-galanya?

“Ezhar, ingat pesan saya. Walau apapun, hidup kita perlu diteruskan. Kita perlu meneruskan kehidupan ini kerana hidup itu salah satu amanah Tuhan kepada kita. Berdosa jika kita mengabaikannya. Lebih berdosa jika kita tidak memanfaatkan hidup kita dengan baik”.


Ezhar terharu. Tanpa disedari, air matanya mengalir lagi. 


“Cikgu, saya minta ampun cikgu. Saya bersalah pada cikgu. Saya bersalah pada emak. Saya bersalah cikgu”, ujar Ezhar seraya memeluk Cikgu Sudin dengan erat.


“Sudah. Perkara yang lalu jangan diulangi. Dalam hidup kita perlu berani. Berani dalam membuat keputusan. Berani dalam membina kehidupan”.
*
*
*
*
*
*
*
*
*
*
*
*
*


Dentuman petir di luar mengejutkan Ezhar dari lamunannya. Lantas dia bangkit dari katilnya. Dirinya dengan penuh semangat menuju ke meja tulisnya. Dipandangnya buku-buku Sejarah yang masih belum bertanda di atas mejanya itu.


“Cikgu, terima kasih. Terima kasih kerana menyedarkan saya betapa indahnya kehidupan ini. Terima kasih kerana memberikan saya ruang untuk membertulkan segala kesilapan saya. Mungkin dahulu saya nakal. Mungkin dahulu saya degil. Tapi hari ini, saya ditakdirkan untuk meneruskan cita-cita mulia seorang guru. Saya berjanji cikgu, segala ilmu yang pernah cikgu curahkan akan saya sebarkan kepada anak-anak murid saya. Terima kasih cikgu”, monolog Ezhar sendiri.


Kini 8 tahun telah berlalu. Hari ini, Ezhar telah bertemu semula dengan Cikgu Sudin. Jika dahulu, Cikgu sudin hanya seorang guru. Seorang guru yang sangat garang. Dan pertemuan mereka pastinya disertai dengan ‘roti panjang’. Tapi, kali ini pertemuan mereka sebagai rakan sejawat. Mungkin takdir juga menemukan mereka. Secara kebetulan Ezhar ditempatkan untuk mengajar di sekolah Cikgu Sudin mengajar. Dunia ini begitu kecil!


Cikgu Sudin. Seorang guru yang berjaya mengubah dirinya. Seorang guru yang tampak garang di luaran sahaja, tapi hatinya selembut kapas yang memutih. Jasa baik Cikgu Sudin akan Ezhar kenang sehingga ke akhir hayatnya.


Siapa yang menyangka, dari seorang murid yang nakal hari ini telah menjadi seorang guru? Siapa yang menyangka dari seorang murid yang miskin, hari ini telah berjaya membela nasib seorang ibu yang banyak memberikan semangat dan kekuatan dalam hidupnya? Sesiapa pun tidak pernah meramalnya kerana semuanya telah tertulis. Semuanya telah ditakdirkan.

Dalam kehidupannya, kini Ezhar banyak belajar. Berkat kesabaran dan ketabahan emak, abah kembali kepada keluarga. Abang-abangnya kini semua berjaya dalam kehidupan masing-masing. Mungkin benar, itulah takdir.


Ezhar hanya tersenyum. Semua lipatan sejarah dalam hidupnya kini dilihat semula dalam jasad yang berbeza. Kenakalannya sewaktu zaman sekolah kini dilihat dalam diri anak-anak muridnya. 

Dia hanya tersenyum.


‘Hidup itu umpama cermin. Apa yang dilihat, itulah yang berlaku. Siapa aku dahulu, itulah dia anak-anak muridku hari ini’, bingkis hati kecilnya.


Hujan masih turun lebat ke bumi.


Turun mencurah membasahi bumi Ilahi dengan membawa seribu rahmat.

